
Tetikasa vaovao maharitra dimy taona vatsian'ny governemanta 

amerikana vola hanatsarana ny fitantanana ny volam-bahoaka 

ANTANANARIVO - Nambaran’ ny Ambasadaoro amerikana Michael P. Pelletier sy ny Filoha 

Voalohan’ny Fitsarana Tampony eto Madagasikara, Rajaona Andriamanankiandrianina, ny fisian’ny tetikasa 

vaovao vatsian'ny governemanta amerikana vola mitentina 4 tapitrisa dolara, izay hanamafisana ny 

fahafaha-mahefan’ny Fitsarana momba ny Kaonty sy hanatsarana ny fitantanana ny volam-bahoaka. 

Ny Fitsarana momba ny Kaonty moa dia sampandraharaha ambony eto Madagasikara, miandraikitra ny 

fanaraha-maso ny fandaniam-bolam-panjakana rehetra, sy ny fanaovana tombana politika ho an'ny 

antenimieram-pirenena. Nanambara ny Ambasadaoro Pelletier fa “Toy ny ‘mpirahalahy mianala’ i 

Etazonia sy Madagasikara amin’izao fotoana itadiavantsika ny fandrosoana ho an’i Madagasikara izao ka 

hanohanantsika ny andrim-panjakana mba hahomby, ho matotra, ary hampiaty.... Ny fisian’ny Fitsarana 

momba ny Kaonty mahaleo tena sy azo itokisana dia singa manan-danja iray ahafantarana firenena 

demokratika tsara tantana, ary mahafaly anay ny manohana azy, manamafy ny fahaiza-manaon’ny mpiasa 

ao aminy, manatsara ny kalitaon’ny fanaraha-maso ataony, ary manitatra ny andraikitra sahaniny.” 

Ity tetikasa haharitra dimy taona ity dia vatsian'ny Sampandraharaha Amerikana misahana ny 

Fampandrosoana Iraisam-pirenena (USAID) vola, ary hanatsara ny fitantanana anatiny ao amin’ny 

Fitsarana, hanamafy ny serasera sy ny fifandraisany amin’ny vahoaka, ary hanatsara ny kalitao sy ny 

fiantraikan'ny fanaraha-maso ataon’ny Fitsarana. 

Ankoatry ny famatsiam-bola avy amin'ny governemanta amerikana, ny Fitsarana momba ny Kaonty avy ao 

Frantsa sy Maroc, ary ny Auditeur Général any’i Norvezy dia mandray anjara amin'ny tetikasa ihany koa, 

amin'ny alalan’ny fiaraha-miasa sy fizarana fahalalana amin'ny mpanara-maso malagasy. Ny Initiative de 

Développement an’ny INTOSAI no hanatanteraka ny tetikasa amin'ny anaran'ny USAID. 

Nanambara ny Filoha'ny Fitsarana momba ny Kaontin’i Madagasikara, Jean de Dieu Rakotondramihamina, 

mandritra ny lanonana fa: "Ny vahoaka malagasy dia mendrika hanana Fitsarana momba ny Kaonty 

mahaleo tena, hita miasa sy mendri-pitokisana. Ankehitriny isika dia manamafy ny andrim-panjakana eto 

amintsika mba hahafahan’ny firenena matoky ny fitantanana ny volam-bahoaka.” 

36 taona izao no iasan’ny USAID manampy ny vahoaka malagasy hahatratra ny tanjona fampandrosoana 

manoloana ireo fanamby isan-karazany. Tamin'ny taon-dasa dia nitentina 114 tapitrisa dolara ny 

fanampiana nentin’ny USAID, nahitana 62 tapitrisa dolara ho an'ny sehatry ny fahasalamana izay i Etazonia 

no firenena mpanome fanampiana lehibe indrindra, ary 40 tapitrisa dolara ho an'ny fanjarian-tsakafo izay i 

Etazonia no mpitondra fanampiana lehibe indrindra any atsimo ianjadian’ny haintany hatramin'ny 2015. 

